
				இப்பக்கம் மெய்ப்பு பார்க்கப்படவில்லை
நெ. து. சுந்தரவடிவேலு 395

தொடக்கக் கல்வி வாய்ப்புக்கூடப் பல ஆயிரக்கணக்கான ஊர்களில் இல்லை; இருக்கிற பள்ளிகளுக்கு ஏற்ற கட்டடம் இல்லை; தளவாடங்கள், துணைக்கருவிகள் பஞ்சம் பரவலானது.

போதிய ஆசிரியர்கள் உண்டா? பற்றாக்குறையே உளது!

50. திருவள்ளுவன் விழுந்து பிழைத்தான்

தொழிற் சார்புக் கல்வி

அன்றைய சென்னை மாகாணம் ஒரளவு முன்னேறிய மாகாணம். இங்கே கூட, தகுதி இல்லாத, கட்டடங்களே இருந்தன.

ஆசிரியர்கள் நிலை என்ன? மொத்தத்தில் நூற்றுக்கு இருபத்தைந்து, முப்பது ஆசிரியர்கள் பதவிகள் காலியாக இருந்தன. பதவியில் இருந்தவர்களில் சராசரி முப்பது விழுக்காட்டினர் பயிற்சி பெறாத ஆசிரியர்கள்.

நாடு தழுவிய இக் குறைகளினுாடே, நம்பிக்கைக் கீற்று ஒன்று மின்னிக் கொண்டிருந்தது.

திரு. ஓமந்துார் இராமசாமி ரெட்டியார் முதலமைச்சராகவும் திரு. அவினாசிலிங்கம் செட்டியார் கல்வி அமைச்சராகவும் இருந்தபோது பள்ளிக் கல்விக்கு ஊட்டம் ஏற்றப்பட்டது.

இல்லாமையையும் பற்றாமையையும் அப்படியே நீடிக்கவிட்டு விட்டு, புதிய போக்கொன்றைச் சென்னை மாகாணம் மேற்கொண்டது. ‘எல்லோர்க்கும் ஏட்டுக் கல்வி மட்டுமே என்ற நீண்ட மரபு கட்டுப்படுத்தப்பட்டது.

சில பெரிய உயர்நிலைப் பள்ளிகளில் மாணவர்களுடைய விருப்பத்தின் அடிப்படையில் தொழிற் சார்புடைய படிப்பு முறைகள் புகுத்தப்பட்டன.

அந்தந்தப் பாட முறைகளுக்குச் செலவு அதிகம். அதையும் பொருட்படுத்தாது, அரசு நிதியுதவி செய்து ஊக்குவித்தது. இப்போக்கு வரவேற்கத் தக்கதாக இருந்தது. ஏன்? வெறுங்கருத்து வானில் மிதப்போர் சிலரே செயற்பாடு முயற்சிகளில் நாட்டமுடையோர் பலராவர்.

